
Tórshavn, 1. desember 2006
Viðv. uppskoti til kunngerð um roknskaparhald v.m. hjá kommunum
Víst verður til teldupost dagfest 14. november 2006, har uppskot til nýggja kunngerð um roknskaparhald v.m. hjá kommunum er send Kommunusamskipan Føroya til hoyringar.

KSF fegnast um, at gongd nú tykist vera komin í arbeiðið at gera roknskaparkunngerð, kontustrong og roknskaparvegleiðingar, og vil KSF konstruktivt virka fyri, at arbeiðið nú kemur á mál. 

Hetta fyrsta útkastið til roknskaparkunngerð vantar sum heild frágreiðingar og allýsingar av fleiri viðurskiftum, og í støðum er tað tí ógreitt, hvør ætlanin við nøkrum av ásetingunum í veruleikanum er. Útkastið ber eisini brá av, at Innlendismálaráðið hevur ikki fult innlit í, hvussu kommunala virksemið er skipað. 
KSF vil tí við hesum bjóða Innlendismálaráðnum alla neyðuga hjálp frá roknskaparleiðarum hjá limakommununum felagsins. Til tess at gera uppskot til kunngerðina liðugt, áðrenn tað kemur út aftur til kommunurnar til aðru hoyring, hevði verið skilagott hugskot, at Innlendismálaráðið setti seg saman við roknskaparleiðarunum at gjøgnumganga kunngerðina. 
KSF ivast ikki í, at hetta fyri tað fyrsta lættir um samlaðu arbeiðstilgongdina, og harumframt ber betri til at tryggja, at øll viðurskifti eru greið fyri allar partar.
Niðanfyri eru ítøkiligar viðmerkingar til ymsu greinarnar.
	Grein
	Viðmerkingar

	§ 2
	Her stendur, at reglurnar eru galdandi fyri kommunur, kommunalar stovnar og kommunalar felagsskapir. Her vantar ein allýsing av, hvat kommunalur stovnur og kommunalur felagsskapur fevnir um. 
Tað er umráðandi at gera greitt, at kommunalir stovnar í roknskaparhøpi kunnu ikki javnmetast við landsstovnar. Sjálvsognarstovnar, ið røkja kommunalar uppgávur, har kommunur rinda meginpartin av rakstrinum, eiga ivaleyst at verða fevndir av kunngerðini, men tað kemur ikki greitt fram í hesi ásetingini. 
Og tá sipað verður til kommunalar felagsskapir, verður so eisini hugsað um interkommunalar felagsskapir?
KSF metir, at tá um kommunur ræður, so er ikki neyðugt at býta kommununa uppí stovnar og kommunu, tí at stovnarnir fylgja somu reglum, sum eru galdandi fyri kommununa. Mælt verður tí til, at tað í kunngerðini bert verður brúkt “kommunur”.



	§ 3
	Stk. 2 er óneyðugt. Stk. 1 kann heldur orðast soleiðis: “Innlendismálaráðið ásetur og setur í verk reglur um roknskaparverk hjá kommununum.”


	§ 4, stk. 1
	Víst verður til “aðrar javnsettar myndugleikar”. Hvørjir eru hesir í mun til eina roknskaparskipan hjá kommunum?
Álagt verður kommunu, sum ikki megnar at skipa roknskaparhaldið og hava eftirlit við, at reglurnar verða hildnar v.m., tvs. vanrøkir roknskaparhaldið, at hon sjálv eigur at fremja umskipanir í haldinum. Spyrjast kann, hvussu skal hon megna at umskipa roknskaparhaldið, tá hon ikki megnar at skipa tað frammanundan? 
Í førum, har staðfestast kann, at kommuna vanrøkir roknskaparhaldið, átti Innlendismálaráðið heldur at sett neyðug tiltøk í verk fyri kommunurnar rokning soleiðis, at roknskaparhaldið kemur á beint.

   

	§ 4, stk. 2 og 3
	Í stk. 2 stendur, at tað áliggur borgarstjóranum at gera roknskaparreglugerð, og í stk. 3 stendur, at hann eisini skal góðkenna roknskaparreglugerðina. Tað kann ikki vera rætt, at borgarstjórin skal góðkenna tað, hann sjálvur ger. 

Harumframt skulu leiðarar á einum stovni í kommununi ikki gera roknskaparreglugerð, teir skulu bert fylgja teirri roknskaparreglugerð, sum kommunan hevur gjørt sambært teirri vegleiðing, ið Innlendismálaráðið sendir út.
KSF mælir til at broyta hesar ásetingar til, at tað verður álagt kommununi at gera roknskaparreglugerð, og at tað er fíggjarnevndin og býráðið, sum góðkenna roknskaparreglugerðini. Hetta er vanliga mannagongd í sambandi við aðrar reglugerðir.



	§ 5, stk. 1
	Her stendur, at stovnar skulu føra roknskap viðvíkjandi virksemi sínum. Her eigur at standa “kommunur”, sí annars viðmerkingina til § 2.


	§ 5, stk. 1, nr. 4 og 5
	Sum nakað nýtt verður nú farið undir at avskriva materiella og immateriella støðisogn (nr. 4), og niðurskriva materiella støðisogn (nr. 5). Her vantar fyri tað fyrsta ein frágreiðing um, hvør ætlanin við hesum er. Harumframt er spurningurin, hví kommunan ikki kann uppskrivað virðini? Og hví verður ikki latið upp fyri møguleikanum at avskrivað leysafæ, tí tað er har, størsta virðisminkingin fer fram?

Samanumtikið skal viðmerkjast, at avskrivingar er ein stór roknskaparlig broyting, og at væntast kann, at hetta fer at krevja nógva arbeiðsorku hjá kommununum framyvir.

  

	§ 5, stk. 1, nr. 10
	Tað er torført at skilja, hvat meint verður við hesi áseting. Er hetta ikki tað sama, sum stendur í nr. 4-8?


	§ 5, stk. 4
	Her stendur, at skrásetingin fer fram í samsvari við samtyktar ætlanir. Her er ógreitt, hvørjar ætlanir, ið sipað verður til? Er tað kommunalu fíggjarætlanirnar?


	§ 6
	Stk. 1 vísir til stovnar. Her eigur at standa kommunur, sí annars viðmerkingina til § 2. 
Ræðisroknskapur – er ætlanin, at ein serstakur ræðisroknskapur skal gerast, ella skal slíkt standa undir “evt. skyldur” í fíggjarstøðuni?



	§ 7
	§ 7 fevnir um innaneftirlit. Tað manglar ein frágreiðing um, hvør ætlanin er við hesi áseting. Tað er altíð eitt vanligt skipað innaneftirlit, men tað er ógreitt, um tað í ásetingini verður sipað til, at kommunur nú skulu seta á stovn eina formella innanhýsis grannskoðan. 



	§ 9, stk. 4
	Í síðsta brotinum verður sagt, at skrásetingarnar skulu geva møguleika at gera bæði útreiðslugrundaðar og kostnaðargrundaðar roknskapir. Her vantar ein nærri frágreiðing um, hvør ætlanin er við hesum, og um man skal gera bæði.



	§ 11, stk. 2
	Síðst í stykkinum byrjar ein klombra. Hvat skal standa í henni?


	§ 11, stk. 6 og 7
	Her verður aftur komið inn á avskrivingar og niðurskrivingar. Hetta kundi verið sett øðrvísi upp tematiskt soleiðis, at tað stóð í samanhang við ásetingarnar í  § 5, stk. 1, nr. 4 og 5. 
Eins og við § 5, stk. 1, nr. 4 og 5 vantar ein frágreiðing um, hvør ætlanin við at avskriva og niðurskriva er. Um ætlanin er, at fíggjarstøðan skal vísa eina rætta mynd av virðunum á føstum ognum hjá kommununi, so tykist løgið, at tað ikki eisini er heimild at uppskrivað virðini á støðisogn. Og hví verður leysafæ ikki tikið við?



	§ 11, stk. 9
	Henda áseting er álík teirri í § 6. Kanska er rættari, at hetta stóð í tí samanhanginum.


	§ 12
	Ansast eigur eftir, at hetta ikki verður gjørt meira fløkt enn neyðugt. 



	§ 15, stk. 2
	Sambært ásetingini skal yvirlit førast yvir innbúgv, maskinur, bøkur og annan meira virðismiklan útbúnað. Tað vantar ein frágreiðing um, hvat eitt slíkt yvirlit skal nýtast til. Um hetta skal lata seg gera at umsita í verki, so mælir KSF til, at sett verður eitt minstavirðismark (bagatelgrensa).



	§ 16, stk. 1
	Hetta er ein heldur torskild orðing, og her vantar eisini ein nærri frágreiðing um, hvat meint verður við. Eru eitt nú legatir, sum kommuna hevur fingið litið upp í hendi at umsita, ogn hjá øðrum? 
Og hvørjar heimildir ella hvørjar ásetingar kunnu loyva tí hóast alt?




	§ 16, stk. 2
	Her verður víst til § 42 í kommunustýrislógini. KSF metir ikki, at tað í § 42 í kommunustýrislógini er nærri útgreinað, hvussu tøkur peningur skal varðveitast. KSF mælir tí til, at tað í kunngerðini verður nærri útgreinað, hvussu tøkur peningur skal varðveitast.


	§ 18
	Kommunurnar skulu sambært ásetingini innrapportera roknskapartilfar. Verður ikki meint við nærri ásett roknskapartøl? 



	§ 19
	Gingið verður út frá, at talan er um § 19 og ikki § 18, og at 1. januar 2007 er ikki gildiskomudagur.




   
Um eitthvørt er ógreitt, so er bara at venda sær til KSF. 
Vinarliga vegna Kommunusamskipan Føroya

Heðin Mortensen
/Jóan Petur Hentze

